
Ranibizumab i drin oedema macwlaidd wedi'i achosi gan achludiad yn y gwythiennau retinol

Mae’r ddogfen hon yn egluro pryd y dylid defnyddio ranibizumab i drin pobl sydd ag oedema macwlaidd wedi'i achosi gan achludiad yn y gwythiennau retinol yn y GIG yng Nghymru a Lloegr. Mae’n egluro’r canllawiau (cyngor) gan NICE (y Sefydliad Cenedlaethol dros Ragoriaeth mewn Iechyd a Gofal).  Fe'i hysgrifennwyd ar gyfer pobl ag oedema macwlaidd wedi'i achosi gan achludiad yn y gwythiennau retinol ond gall hefyd fod yn ddefnyddiol i'w teuluoedd neu ofalwyr neu i unrhyw un sydd â diddordeb yn y cyflwr.

Nid yw’n disgrifio oedema macwlaidd wedi'i achosi gan achludiad yn y gwythiennau retinol na'r triniaethau yn fanwl – dylai aelod o’ch tîm gofal iechyd drafod hynny â chi. Gallwch gael rhagor o wybodaeth gan y sefydliadau a restrir ar dudalen 4.



	Beth mae NICE wedi'i ddweud?

Mae NICE yn argymell ranibizumab fel triniaeth bosibl ar gyfer rhai pobl â phroblemau golwg oherwydd oedema macwlaidd wedi'i achosi gan achludiad yn y gwythiennau retinol (gweler isod).

Pwy all gael ranibizumab? 

Dylech allu cael nilotinib os yw'r canlynol yn berthnasol i chi:  

· mae gennych achludiad yn y gwythiennau retinol canolig neu
· mae gennych achludiad yn y gwythiennau retinol adrannol ac rydych wedi cael triniaeth laser (ffotogeulad laser grid) aflwyddiannus neu nid yw'n addas i chi gan fod cymaint o waedu yn eich llygad.


Pam bod NICE wedi dweud hyn?
Mae NICE yn edrych ar ba mor dda y mae triniaethau yn gweithio yn ogystal â pha mor dda y maent yn gweithio mewn perthynas â'u cost i'r GIG. Mae NICE wedi argymell ranibizumab pan nad yw ffotogeulad laser grid wedi gweithio neu nad yw'n addas am ei fod yn gweithio'n well na thriniaethau eraill sydd ar gael ar y GIG, ac mae'r budd i'r cleifion yn cyfiawnhau'r gost. 


Oedema macwlaidd wedi'i achosi gan achludiad yn y gwythiennau retinol

Y macwla yw rhan ganol y retina yng nghefn y llygad. Pan geir rhwystr yn un o'r gwythiennau retinol (achludiad yn y gwythiennau retinol), gall gwaed ollwng i'r macwla gan achosi iddo chwyddo. Gelwir hyn yn oedema macwlaidd a gall effeithio ar y golwg. Mae dau fath o rwystr, gan ddibynnu ar ba ran o'r wythien sydd wedi'i rhwystro: achludiad yn y gwythiennau retinol canolig neu adrannol.

Y driniaeth safonol ar gyfer achludiad yn y gwythiennau retinol adrannol ar hyn o bryd yw triniaeth laser. Nid yw triniaeth laser yn addas i bobl ag achludiad yn y gwythiennau retinol canolig.
Ranibizumab 

Rhoddir ranibizumab (a elwir hefyd yn Lucentis) drwy bigiad i mewn i'r llygad.

Mae'n gweithio drwy atal sylwedd a elwir yn ffactor twf endothelaidd fasgwlaidd (defnyddir y talfyriad VEGF yn Saesneg). Mae hyn yn lleihau'r chwyddo yn y gwythiennau yn y llygad ac naill ai'n gwella'r golwg neu'n ei atal rhag gwaethygu.

	Beth mae hyn yn ei olygu i mi?

Pan fydd NICE yn argymell triniaeth, rhaid i’r GIG sicrhau ei bod ar gael i’r bobl hynny y gallai eu helpu, fel arfer o fewn tri mis i gyhoeddi’r canllawiau.  

Felly, os oes gennych broblemau â'ch golwg o ganlyniad i oedema macwlaidd wedi'i achosi gan achludiad yn y gwythiennau retinol, a'ch bod chi a'ch meddyg o'r farn mai ranibizumab yw’r driniaeth gywir i chi (gweler ‘Beth mae NICE wedi'i ddweud?’ ar dudalen 2), dylech allu cael y driniaeth ar y GIG. Gweler www.nice.org.uk/aboutguidance os ydych o'r farn eich bod yn gymwys i gael y driniaeth ond nad yw ar gael.

Os nad ydych yn gymwys i gael y driniaeth a ddisgrifir yn ‘Beth mae NICE wedi'i ddweud’ ar dudalen 2, dylech allu parhau i gymryd ranibizumab nes y byddwch chi a'ch meddyg yn penderfynu ei bod yn addas rhoi'r gorau i'w gymryd.


Rhagor o wybodaeth 

Gall y sefydliadau isod roi rhagor o wybodaeth a chymorth i bobl ag oedema macwlaidd. Nid yw NICE yn gyfrifol am ansawdd na chywirdeb unrhyw wybodaeth neu gyngor a roddir gan y sefydliadau hyn.  

· Fight for Sight, 020 7264 3900
www.fightforsight.org.uk
· Macular Society - cymorth pan fyddwch yn colli eich golwg canol, 0300 3030 111
www.macularsociety.org 
· Sefydliad Cenedlaethol Brenhinol y Deillion (RNIB), 0303 123 9999 neu helpline@rnib.org.uk
www.rnib.org.uk/cymru  
Gall NHS Choices (www.nhsdirect.wales.nhs.uk) fod yn fan da i gael gwybod mwy. Os ydych yn byw yng Nghymru, dylech siarad â Galw Iechyd Cymru i gael gwybodaeth am bwy i gysylltu â nhw.

	NICE

Mae NICE yn darparu canllawiau a chyngor cenedlaethol i wella iechyd a gofal cymdeithasol. Ysgrifennir y canllawiau gan arbenigwyr annibynnol gan gynnwys gweithwyr gofal iechyd proffesiynol a phobl sy’n cynrychioli cleifion a gofalwyr. Maent yn ystyried y dystiolaeth sydd ar gael am y clefyd a'r triniaethau, barn cleifion a gofalwyr a phrofiadau meddygon, nyrsys a gweithwyr gofal iechyd proffesiynol eraill, ac yn ystyried y costau sydd ynghlwm. Disgwylir i staff sy’n gweithio yn y GIG ddilyn y canllawiau hyn.

I gael rhagor o wybodaeth am NICE, ei waith a sut mae’n gwneud penderfyniadau, ewch i www.nice.org.uk/aboutguidance
Mae'r ddogfen hon a fersiynau eraill o'r canllawiau a anelir at weithwyr gofal iechyd proffesiynol ar gael yn www.nice.org.uk/guidance/TA283
Rydym yn annog y GIG a sefydliadau gwirfoddol i ddefnyddio testun o'r ddogfen hon yn eu gwybodaeth eu hunain am achludiad yn y gwythiennau retinol ac oedema macwlaidd.

Mae ‘canllawiau arfarnu technoleg’ NICE yn rhoi cyngor ar sut a phryd y dylid defnyddio cyffuriau a thriniaethau eraill yn y GIG.

Efallai nad hon yw'r unig driniaeth bosibl ar gyfer oedema macwlaidd wedi'i achosi gan achludiad yn y gwythiennau retinol. Dylai eich tîm gofal iechyd siarad â chi ynghylch p'un a yw'n addas i chi a pha opsiynau triniaeth eraill sydd ar gael.

